
PREDGOVOR

Ova knjiga je nastajala punih deset godina, a rezultat je predavanja i vjež-
bi iz predmeta: Metode i tehnike novinarstva i Pisanje za medije, studentima 
žurnalistike na Filozofskom fakultetu Univerziteta u Tuzli i studentima Visoke 
škole novinarstva Mediaplana u Sarajevu. Godinama sam osluškivao reagiranje 
studenata na teorijske uvode u pojedine novinarske vještine, pokušavao ih pri-
bližiti, što je moguće više, aktuelnoj novinarskoj praksi i dominantnim medij-
skim sadržajima, zajedno sa studentima pronalazio upečatljive primjere dobre i 
loše prakse u domaćim i regionalnim medijima, eksperimentisao sa metodama 
predavanja i uvježbavanja, birao i osmišljavao zadatke za vježbe i ispite, pri-
kupljao uspješne studentske radove i proučavao silabuse sličnog predmeta na 
svjetskim studijima novinarstva. Moji parametri su bila dva temeljna principa: 
prvo, dizajn (forma) poruke presudno utiče na efikasnost mas-medijskog ko-
municiranja, naročito u modernom vremenu koje karakterišu hiperprodukcija 
i hiperdiseminacija medijskih sadržaja i drugo, pisanje za medije (dizajniranje 
poruka) je vještina koja se može, uz dobro mentorstvo i uporan rad, steći i po-
dići na zavidan nivo. Oba ova principa se svakodnevno potvrđuju u praksi. Na 
jednoj strani sve je manja mogućnost da jedan medij u odnosu na mnogobrojne 
druge ostvari prednost po osnovu ekskluzivnosti informacije koju objavljuje, 
pa do izražaja dolazi način prezentacije vijesti, a na drugoj strani zadivljujućom 
brzinom pa i lakoćom su studenti kojima sam predavao usvajali različite para-
digme modernih novinarskih formi. To pokazuje i veliki broj studentskih radova 
kojima sam, sa zadovoljstvom, pa i sa ponosom, ilustrirao pojedine forme nara-
tivnog novinarstva. 

Knjiga sadržajem prati program predmeta: Pisanje za medije I, Pisanje za 
medije II i Praktikum iz pisanja za medije I i II na studiju Filozofskog fakulteta 
Univerziteta u Tuzli. Radi toga je podijeljena u dva dijela. U prvom dijelu su ob-
rađeni osnovni elementi i forme informativno – faktografskog novinarstva. Na-
slonio sam ih na savremeno shvatanje informacije i događaja, koje sam izložio 
u knjizi Kôd novinarstva a sa kojim su se studenti upoznali u okviru predmeta 
Teorija informacija. U drugom dijelu knjige prezentirani su elementi narativnog 
novinarstva, te detaljno i sistematično obrađene strukture i tehnike pisanja glav-
nih formi fičera. 

Od sličnih knjiga, na našem govornom području, ova knjiga se razlikuje 
u nekoliko bitnih elemenata: 1) po metodičnosti i detaljnosti izlaganja materi-
je, što odlikuje postupnost i mentorsko vođenje algoritmom dizajniranja, kako 
pojedinačnih elemenata tako i najsloženijih novinarskih formi, 2) po velikom 
broju navedenih i analiziranih primjera iz realne novinarske prakse, 3) po za-
stupljenosti nekih novih faktografskih formi koji „drmaju“ temelje mitologije 
obrnute piramide i potpunog lida, 4) po pridavanju velikog značaja narativnom 
novinarstvu.

Knjiga je izvorno namijenjena studentima žurnalistike Univerziteta u 
Tuzli, međutim, bit će korisna i studentima na svim ostalim studijima novinar-
stva i medija u regiji, kao i studentima odnosa s javnostima u čijem „kotaču 
obrazovanja“ vještine pisanja za medije zauzimaju značajno mjesto. Naravno, 
neće štetiti ni kolegama koji su se već angažirali u nekoj od profesija javnog 
komuniciranja (novinarstvo, odnosi s javnostima, promocija). 

Kada je budete čitali, vidjet ćete da je ovo kompleksna knjiga i nikako je, 
zbog toga nije mogao finalizirati jedan autor. U njenom kreiranju je učestvovao 
veliki broj novinara, čije sam tekstove, uglavnom potpisane samo inicijalima, 
preuzeo iz novina ili sa internet portala i u najboljoj namjeri  pretvorio u „studije 
slučaja“, zahvaljujući kojima su studenti uspjeli shvatiti i najsloženije apstrakci-
je iz teorijskih uvoda. Hvala kolegama! 

Posebno i sa zadovoljstvom se zahvaljujem studentima čije sam radove 
(vježbe i ispitne obaveze) uvrstio u ovu knjigu, koliko zbog ilustrativnosti izlo-
žene teorijske materije, toliko i kao dokaz da je to o čemu izlažem moguće 
uraditi. Naravno, hvala i svima ostalima koji su na bilo koji način, anonimno ili 
vidljivo, doprinijeli da ovaj rukopis dobije formu knjige. 

Najil Kurtić 

UVOD U NOVINSKI STIL 

Sjećate li se Crvenkapice? To je priča o djevojčici koju 
je majka poslala samu, kroz strašnu šumu, u posjetu bolesnoj 
baki. Na putu je srela vuka. Kazala mu je gdje ide. Vuk ih je, 
kasnije, na prevaru progutao obje. Na kraju se pojavio hrabri 
lovac, rasporio vuka i žive izvukao i baku i Crvenkapicu. 

Razmišljajući o načinu na koji ću studente prve godine 
žurnalistike najupečatljivije uvesti u novinarski način pisanja 
(stil) sjetio sam se ove priče. Ispričana je po klasičnom obras-
cu hronološkog kazivanja, ima u sebi elemente dramatičnog 
događaja i pogodna je za stilska eksperimentisanja.

Evo cijele priče. To je jedna od najautentičnijih ver-
zija koju sam kao dijete slušao. Današnje verzije su, u skladu 
sa nekim novim pedagoškim teorijama i principima, manje 
dramatične i manje krvave.

CRVENKAPICA

U malom selu uz sam rub šume živjela je djevojčica 
kose zlatne poput žita i očiju plavih poput proljetnog 
neba. Bila je tako dobra i draga da su je svi voljeli, a 
najviše od svih voljela ju je njezina baka.
Jednom joj je baka poklonila kapicu od crvena baršuna. 
Kapa joj je divno pristajala, pa djevojčica nije htjela 
ništa drugo nositi, osim nje. Zbog toga su je ljudi u selu 
prozvali Crvenkapica.
Crvenkapica je često posjećivala baku, ali nikada nije 

Novinarski stil 
se razlikuje od 
klasičnog obrasca 
hronološkog 
kazivanja

Fokusirajte se na novost a potom se 
vratite unazad ka pojašnjavanju deta-
lja i okolnosti koje su je omogućile



odlazila sama, nego u pratnji svoga oca. Šuma je bila 
puna opasnosti.
Jednog jutra, dok je otac još bio u lovu, stigne vijest da 
je baka bolesna. Mama pozove crvenkapicu i reče joj: 
«Ovdje ti je košara s kolačima i lijekovima pa je odnesi 
bolesnoj baki. Nemoj lutati naokolo i skretati s puta,  
jer ćeš se izgubiti. A kada dođeš baki, ne zaboravi je 
pozdraviti.»  «Bez brige mama, sve ću napraviti kako 
treba», obećala joj je Crvenkapica.
«Proći ću kroz šumu i nabrati cvijeće za baku», 
razmišljala je Crvenkapica, « a to je i najkraći put pa 
ću brže stići do bake.»
Veselo i pjevajući krenula je Crvenkapica u šumu.
U šumi je bilo svježe i ugodno, a sunčeve su zrake sv-
jetlucale  u krošnjama starih hrastova. Iznenada se iza 
jednog debla pojavila nečija glava. Bio je to vuk, koji 
«glumeći dobro stvorenje», umiljato reče: « Dobar 
dan, Crvenkapice! Kamo si krenula tako rano, prelij-
epa djevojčice?»
Crvenkapica, koja nikad prije nije srela vuka, naivno 
odgovori: «Idem baki, nosim joj košaru s kolačima i 
lijekovima,  jer je bolesna i slaba.»
«Reci mi, djevojčice, gdje stanuje tvoja baka?» upita 
je vuk.
« U kućici na kraj šume, živi posve sama», odgovori mu 
Crvenkapica spremno.
«O, pa ja znam put kojim ćeš puno prije stići. A tamo 
ima puno više cvijeća i jagoda», reče vuk i prevari 
djevojčicu. Vuk je dobro poznavao šumu i do bakine 
kuće stigao je punoprije Crvenkapice.
Kada je stigao do bakine kuće, polako se prišuljao 
vratima i pokucao.
«Tko je to?» čuo se glas iz kuće.
«Ja sam, tvoja Crvenkapica», odgovorio je vuk 
oponašajući glas djevojčice. «Donijela sam ti kolače 
i lijekove.»
«Uzmi ključ pod prozorom i otvori vrata» radosno od-
govori baka. «Preslaba sam i ne mogu ustati».
Vuk uzme ključ, otvori vrata i uskoči u sobu. Ugledavši 

zločestog vuka, umjesto Crvenkapice, baka u strahu 
krikne i pokuša pobjeći, no nije se uspjela niti pomak-
nuti, a vuk je skočio na nju, zgrabio je i progutao.
Nakon što je progutao baku, vuk odjene njezinu 
spavaćicu i stavi na glavu kapicu. Zatvori vrata i legne 
u krevet, skrivajući ispod pokrivača svoje velike šape i 
dugi rep. Tako skriven čekao je Crvenkapicu.
Malo kasnije pojavi se Crvenkapica i, ne sluteći ništa, 
pokuca na vrata.
«Tko je?» zapita vuk oponašajući bakin glas.
«Ja sam, bako, tvoja unučica Crvenkapica. Donosim ti 
kolače i lijekove» reče Crvenkapica.
«Samo uđi, vrata nisu zaključana» javi se vuk.
Crvenkapica oprezno uđe i začuđeno pogleda prema 
krevetu. Vuk se bio zavukao u krevet tako da mu je 
virila samo glava. «Stavi košaru na stol, priđi bliže i 
poljubi svoju baku!» reče vuk Crvenkapici.
Djevojčici se to učinilo neobičnim, ali je ipak prišla 
krevetu.
Ugledavši velike vukove uši, Crvenkapica uplašeno 
upita:»Bako, zašto su ti tako velike uši?»
«Da te bolje čujem» odgovori joj vuk.
«Bako, zašto su ti tako velike oči?»
«Da te bolje vidim» odgovori joj vuk.
«Bako, zašto su ti tako velike ruke?»
«Da te mogu bolje zagrliti» reče vuk.
«Ali, bakice, zašto imaš tako velika usta?» upita Crven-
kapica.
«Da te bolje pojedem» viknu vuk, skoči iz kreveta i 
proguta jadnu Crvenkapicu.
Zadovoljan i sit, vuk legne pod stablo, onako težak, ve-
lika trbuha, ubrzo je zaspao i glasno zahrkao. Vuk je 
tako glasno hrkao da ga je čuo i lovac koji je prolazio 
pored bakine kuće. Prišuljao se polako na vrhovima 
prstiju i ugledao vuka s golemim trbuhom. Odmah mu 
je bilo jasno što se dogodilo.
«Vuk je pojeo baku, tko zna može li se još spasiti,» po-
mislio je lovac. Nije ni slutio da je Vuk pojeo i Crven-
kapicu.

Lovac ubije vuka i oslobodi baku i Crvenkapicu. Baka 
radosno zagrli svoju unučicu i zahvali lovcu što im je 
spasio život.

A sada obratimo pažnju na klasičnu novinsku vijest.

       ORDEN ZA PRINCA HARRYA
Princ Harry, mlađi sin britanskog prijestolona-
sljednika princa Charlsa, primio je iz ruku svoje 
tetke, princeze Ane, medalju koja mu je dodijelje-
na za desetsedmičnu službu u britanskoj vojsci u 
Afganistanu. Istom prilikom odlikovano je i 170 
pripadnika jedinice princa Harrya.
Mladi vojnik star 23 godine bio je primoran da 
skrati svoju misiju u Afganistanu iz sigurnosnih 
razloga početkom marta kada je njegovo pri-
sustvo u toj zemlji postalo poznato. Princ je na 
službi ipak ostao oko deset nedelja.

Zamislite ovu vijest ispričanu po modelu Crvenkapice. 
Ne tako davno, najmanje prije deset nedjelja, mlađi 

sin britanskog prijestolonasljednika  princa Charlsa, Princ 
Harry,  na nagovor kraljevskih savjetnika za odnose s ja-
vnostima, kao i uz blagoslov svoje bake kraljice Elizabete, 
otišao je u sastavu britanskog vojnog kontigenta na službu 
u Afganistan. Mada je u Afganistanu zvanično mir, to je još 
uvijek veoma opasno područje. Strane jedinice su stalna 
meta napada mudžahedina. Zbog toga je bilo veoma važno 
da prijestolonasljednikovo službovanje u Afganistanu ostane 
tajna. Pošto je svaku tajnu teško sačuvati, tako je bilo i ovoga 
puta. Nakon deset nedjelja, ipak se saznalo za prinčevu avan-
turu. Zaprijetila je opasnost da El-kaidinim operativcima ne 
padne na pamet ideja da bi mogli oteti Harrya i tako natjerati  
Veliku Britaniju da se potpuno povuče iz Afganistana. Tajne 
službe su brzo reagirale, izvukle su princa iz ralja opasnosti a 

zahvalna baka, ponosna na svog unuka je organizirala veliku 
feštu na kojoj su princu i  njegovim drugovima podijeljena 
odlikovanja.

Mada se neodoljivo nameće pitanje, ko je u ovoj priči 
Crvenkapica, ko vuk a ko hrabri lovac, to nije naša tema. 

Cilj nam je da vam pokažemo kako bi dosadne bile 
vijesti kada bi se pripovijedale hronološki i kada ne bi bile 
fokusirane na događaj i novost, a potom i da vas navedemo da 
Crvenkapicu pokušate ispričati na način na koji je napisana 
vijest ORDEN ZA PRINCA HARRYA.

Za početak, pokušajmo sa novim naslovom. Primijetili 
ste čitajući novine, dobri naslovi ističu glavnu novost i ug-
lavnom se bave posljedicama događanja. 

Pročitajte još jednom priču. Istaknite ono što mislite da 
je najznačajnije, najinteresantnije, najdramatičnije, najaktuel-
nije, najneočekivanije, najsenzacionalnije. Uzmimo da je to 
senzacija: IZ UTROBE VUKA IZVUKAO ŽIVE BAKU  I 
UNUKU. Evo kako su to uradili studenti.

 
LOVAC SPASIO CRVENKAPICU I NJEZINU BAKU
SPAŠENE IZ UTROBE VUKA
VELIKI ZLI VUK OD DANAS NEĆE NAPADATI
LOVAC SPASIO BAKU I CRVENKAPICU
DOBAR TEK – PRAZAN STOMAK

Stavite se u ulogu čitatelja. Šta očekujete kada čitate 
ovakav naslov? Da li da prvo saznate kako su se baka i un-
uka našli u utrobi vuka ili kako ih je neko spasio? Mene bi 
primarno interesovalo ovo drugo pitanje a kada bih na njega 
dobio odgovor, onda bih se zapitao i „kog su đavola radili u 
utrobi vuka?“

Pokušajte svoj izvještaj o dramatičnim iskustvima 
Crvenkapice ispričati ovim redoslijedom.

�. Saopštite najznačajniju vijest - baka i Crvenkapica 
žive i pored toga što ih je progutao vuk. 

2. Opišite kako se to desilo -  herojski podvig lovca. 
Dajte mu priliku da kaže kako se osjećao kada je posumnjao 
da je vuk progutao njegovu prijateljicu baku.

Vijesti su
fokusirane na 
novost.

�. Pod kojim okolnostima se to desilo (background) - 
Dajte baki i Crvenkapici priliku da ispričaju dramatične sus-
rete s vukom. Pružite im priliku da izraze zahvalnost lovcu za 
novi život koji im je poklonio.

Koncentrirajte se na fokusiranje priče. Idite od glavne 
novosti unazad ka pojašnjavanju detalja i okolnosti koje 
su je omogućile. Ne obraćajte pažnju na beletrističke ukrase, 
karakteristične za klasičnu naraciju; nerelevntne  detalje tipa 
boje očiju. Tek kada se uvjerite da ste uspjeli postići inver-
zivnu strukturu, posvetite se oponašanju ostalih karakteristika 
novinskih vijesti. Ispričajte istu priču, ali sada bez kićenja; 
jezgrovito, razumljivo, interesantno, funkcionalno; u 150 do 
200 riječi. 

Evo kako je to uradila jedna studentkinja.

LOVAC SPASIO BAKU I CRVENKAPICU
 
Iz utorbe zaspalog vuka lovac je izvukao žive 
baku i njenu unuku. 

 

Idite od glavne 
novosti unazad ka 
pojašnjavanju
detalja i okolnosti.

Ovaj dramatični događaj 
odigrao se jučer, prije podne 
neposredno pokraj bakine kuće 
na rubu velike šume. Kada je, 
prolazeći pored bakine kuće 
ugledao vuka sa ogromnim sto-
makom kako spava, lovac je 
posumnajo da je baku zadesila 
teška nesreća.  Bez mnogo raz-
mišljanja rasjekao je vuku sto-
mak i izvukao žive baku i nje-
nu unuku Crvenkapicu. Prema 
kazivanju Crvenkapice, nju je 
tog jutra mama poslala u posjetu 
bolesnoj baki. Vuk ju je presreo 
na putu kroz Veliku šumu. Laž-
no se predstavio i izvukao od nje 
informacije o bolesnoj baki koja 

živi sama u kućici na rubu šume. 
Vuk je, očigledno zaključio da 
će obje biti lahak plijen te je na 
brzinu isplanirao zločin. Crven-
kapicu je uputio na zaobilazni 
put da bi dobio na vremenu. Na 
prevaru je ušao u bakinu kuću, 
predstavivši se da je Crvenkapi-
ca, progutao je baku a potom je 
progutao i nesrećnu unuku, koja 
je u međuvremenu i sama stigla 
ne posumnjavši da u krevetu 
umjesto bake leži zamaskirani 
vuk.

Srećom lovac je spriječio 
fatalan ishod. Stanovnici Velike 
šume sada su ponovo sigurni i  
sretni.



Ako ste uradili nešto slično, sačuvajte to kao svoju 
prvu novinsku vijest. Ako niste pokušajte ponovo, jer profe-
siju koju ste izabrali, jednostavno ne možete ni zamisliti bez 
vještine pisanja vijesti. 

I na kraju rezimirajmo osnovna pravila pisanja vijesti;
• Novost saopštiti u jednoj ili dvije prve rečenice
• Odgovoriti na sva elementarna pitanja: šta, ko, gdje, 

kada, kako, zašto
• Pisati kratkim rečenicama i kratkim pasusima
• Pisati bez komentarisanja i moralisanja

ZADATAK: 

• Preradite, po svom izboru, neku od poznatih bajki ili 
basni, primjenjujući osnovna pravila pisanja vijesti.

